
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

কিন্তু বুঝলে না মুক্তিও দুর্লভ আর দুমূল্য,

ভাররা জন্যে চাই চল্লিশ কোটির দীর্ঘ, অবিচ্ছিন্ন এক লাইন।


মূর্খ তােমরা

লাইন দিলেঃ কিন্তু মুক্তির বদলে কিনলে মৃত্যু,

রক্তক্ষয়ের বদলে পেলে প্রবঞ্চনা।

ইতিমধ্যে তােমাদের বিবদমান বিশৃঙ্খল ভিড়ে

মুক্তি উকি দিয়ে গেছে বহুবার।

লাইনে দাঁড়ানাে আয়ত্ত করেছে যারা,

সােভিয়েট, পােল্যাণ্ড, ফ্রান্স

রক্তমূল্যে তারা কিনে নিয়ে গেল তাদের মুক্তি

সব প্রথম এই পৃথিবীর দোকান থেকে।

এখনও এই লাইনে অনেকে প্রতীক্ষমান,

প্রার্থী অনেক; কিন্তু পরিমিত মুক্তি।

হয়তো এই বিশ্বব্যাপী লাইনের শেষে

এখনাে তােমাদের স্থান হ’তে পারে—

একথা ঘােষণা করে দাও তােমাদের দেশময় প্রতিবেশীর কাছে।

তারপর নিঃশব্দে দাড়াও এ লাইনে প্রতিজ্ঞা আর প্রতীক্ষা নিয়ে

হাতের মুঠোয় তৈরী রেখে প্রত্যেকের প্রাণ।

আমি ইতিহাস, আমার কথাটা একবার ভেবে দেখাে,

মনে রেখাে, দেরি হয়ে গেছে, অনেক অনেক দেরি।

আর মনে করাে আকাশে আছে এক ধ্রুব নক্ষত্র,

নদীর ধারায় আছে গতির নির্দেশ,

অরণ্যের মর্মরধ্বনিতে আছে আন্দোলনের ভাষা,

আর আছে পৃথিবীর চিরকালের আবর্তন॥

	        এই পাতাটি অন্য কোনো ভাষায় উপলব্ধ নয়।

